
Azərbaycanın xalq yazıçısı, Döv-
lət mükafatı laureatı, görkəmli 
nasir, dramaturq İlyas Məhəm-
məd oğlu Əfəndiyev 1914-cü il 
may ayının 26-da Qaryagin ra-
yonunun (indiki Füzuli rayonu) 
hal-hazırki Saracıq kəndində 
tanınmış və hörmətli tacir ailə-
sində anadan olmuşdur. O, 7-8 
yaşlarında olarkən atası vəfat 
etmiş, anası bütün ömrünü öv-
ladlarını boya-başa çatdırmağa 
sərf etmişdir. 
Əfəndiyevlər ailəsi 30-cu illərdə 
ciddi təqiblərə məruz qalmış, on-
ların ata-baba mülkü əllərindən 
alınmış, ailənin bəzi üzvləri “xalq 
düşməni” kimi güllələnmiş, bə-
ziləri həbs edilərək vətəndən 
uzaqlara sürgün olunmuşdur. 
Bir çoxları kimi İlyasın da uşaqlıq 
illərinin müəyyən hissəsi Şuşada 
keçdiyindən yazıçının yaradıcılı-
ğında Şuşa və Qarabağ mövzusu 
mühüm yer tutur.
Yazıçı hələ uşaq yaşlarından zəh-
mətə alışmış, məktəbə getməzdən 
əvvəl yazıb-oxumağı öyrənmiş, 
çoxlu kitablar mütaliə etmişdir. 
1921-ci ildə birinci sinifə gedən 
İlyas 1930-cu ildə pedaqoji təma-
yüllü iki dərəcəli orta məktəbi əla 
qiymətlərlə bitirmişdir. 
Yazıçının formalaşıb yetkinləş-
məsinə, bir sənətkar kimi püx-
tə ləşməsinə oxuduğu və dərs 
dediyi məktəbin kollektivi, bo-
ya-başa çatdığı bölgənin ictima-
i-mədəni mühiti, gənclik illə-
rində böyük həvəslə izlədiyi və 
maraqla mütaliə etdiyi “Qızıl 
Araz” adlı rayon qəzeti, Füzulidə 
fəaliyyət göstərən xalq teatrı, ali 
təhsil aldığı institut həyatı, işlə-
diyi “Yeni yol”, “Kommunist” və 
“Ədəbiy yat qəzeti” redaksiyaları 
və ən nəhayət Bakı ədəbi mühiti, 
Yazı çılar İttifaqı çox böyük təsir 
göstərmişdir. 
Orta məktəbi bitirdikdən sonra 
bir müddət Böyük Bəhmənli kən-
dində dil və ədəbiyyatdan dərs 
deyən İ.Əfəndiyev 1935–1938-ci 
illərdə Qaryagin şəhər orta mək-
təbində coğrafiya müəllimi iş-
ləmiş, eyni zamanda gənclərin 
təlim-tərbiyəsində, məktəbyaşlı 
uşaqların təhsilə cəlb olunmasın-
da fəallıq göstərmişdir. 
Əfəndiyev orta məktəbi bitirdik-
dən sonra, ailə vəziyyətilə əlaqə-
dar olaraq, təhsilində bir neçə il 
fasilə verməyə məcbur olur, lakin 
ali təhsil almaq və Bakıya get-
mək arzusu onu tərk etmirdi. O. 
Qaryagin rayonunun Böyük Bəh-
mənli kəndində müəllim işlədik-
dən sonra Xalq Maarif Komissar-
lığı tərəfindən Nuxa şəhərindəki 

nümunəvi orta məktəbə tədris 
hissəsi müdiri vəzifəsinə təyin 
olunur. Bir il burada işlədikdən 
sonra ali təhsil almaq üçün Bakı-
ya – Azərbaycan Dövlət Pedaqoji 
İnstitutuna göndərilir. 1934-cü 
ildə APİ-nin ədəbiyyat şöbəsinə 
daxil olsa da, onun ali məktəbdə 
təhsil alması çox uzun sürmür; 
elə həmin il “kulak” balası oldu-
ğu üçün institutdan uzaqlaşdırıl-
mışdı. Xoşbəxtlikdən İ.Əfəndiye-
vin adı həmin illərdə repressiya 
olunanların siyahılarında olma-
yıb. O, 1938-ci ildə APİ-nin coğ-
rafiya fakültəsinin qiyabi şöbəsini 
bitirib, rayona qayıdaraq müəl-
limliyini davam etdirmişdir.
Respublikanın ən böyük ali mək-
təblərindən biri hesab edilən 
Azərbaycan Dövlət Pedaqoji İns-
titutunda təhsil aldığı illər İ.Əfən-
diyevin həyat və yaradıcılığında 
mühüm bir mərhələ təşkil edir. 
Ən tanınmış alimlərin və müəl-
limlərin dərs dediyi həmin ali 
məktəbdə İ.Əfəndiyev Bəkir Ço-
banzadə, Əli Sultanlı və s. kimi 
müəllimlərdən dərs almışdır. 
Məhz 30-cu illərin sonlarında 
İ.Əfəndiyev ədəbiyyata gəlmiş 
və bir-birinin ardınca hekayələr 
yazmağa başlamışdır. Sonralar 
“Kənddən məktublar” adı ilə çap 
olunan həmin hekayələri götü-
rüb 1938-ci ilin yayında Bakıya 
gəlmişdir.
Həmin ilin axırlarından İlyas 
Əfəndiyev Bakıda “Yeni yol”, 
“Kommunist” və “Ədəbiyyat qə-
zeti” redaksiyalarında işləmişdir. 
Onun ilk mətbu əsəri olan “Bu-
ruqlar arasında” oçerki 1938-ci 
ildə, eləcə də “Berlində bir gecə” 
adlı ilk hekayəsi “Ədəbiyyat qə-
zeti”ndə 1939-cu ildə dərc olun-
muşdur. Həmin il 
nəşr edilmiş “Kənddən məktub-
lar” kitabı müəllifinə “ədəbiyyat 

dünyası”na çıxmaq səlahiyyəti 
vermişdir. 
O, 1943-cü ildə Mehdi Hüseynlə 
birlikdə ilk dram əsəri olan “İn-
tizar” pyesini yazmış, 40-cı illəri-
nin sonunda o, artıq özünü nasir 
və dramaturq kimi tanıtmış, əsər-
ləri haqqında mətbuatda yazılar 
dərc olunmuşdur.
XX əsr Azərbaycan ədəbiyyatının 
əvəzolunmaz simalarından biri 
kimi tarixə düşmüş İlyas Əfən-
diyevin zəngin nəsrinə “Söyüdlü 
arx”, “Körpüsalanlar”, “Dağlar 
arxasında üç dost”, “Sarıköynək-
lə Valehin nağılı”, “Geriyə bax-
ma, qoca”, “Üçatılan” və digər 
roman və povestləri, dramatur-
giyasına “İşıqlı yollar”, “Bahar 
suları”, “Atayevlər ailəsi”, “Sən 
həmişə mənimləsən”, “Mənim 
günahım”, “Unuda bilmirəm”, 
“Məhv olmuş gündəliklər”, “Qə-
ribə oğlan”, “Mahnı dağlarda 
qaldı”, “Bağlardan gələn səs” 
və başqaları daxildir. Qətiyyətlə 
demək olar ki, 60-cı illərdə səh-
nəyə gələn gənclərin püxtələşmə-
sində İlyas Əfəndiyevin zəngin 
dramaturgiyasının böyük rolu 
olmuşdur.
Altmış ildən çox yaradıcılıq yolu 
keçmiş görkəmli sənətkar 90-cı 
illərdə də məhsuldar bir yazıçı 
kimi yazıb-yaratmış, sovet rejimi 
illərində deyə və yaza bilmədiyi 
bir sıra mövzuları yeni zamanın 
kontekstində oxuculara təqdim 
etmişdir. O, “Hacı Axundun cən-
nət bağı necə oldu” hekayəsini, 
“Xan qızı Gülsənubərlə tarzən 
Sadıqcanın nağılı” povestini dərc 
etdirmiş, “Tənha iydə ağacı”, 
“Dəlilər və ağıllılar”, “Hökmdar 
və qızı” və digər pyeslərini tama-
şaya qoydurmuş, bir sıra yeni ki-
tablarını nəşr etdirmişdir.
1990-cı ildə İstanbul və Ankara 
səhnələrində “Bizim qəribə ta-
leyimiz” və “Sevgililərin cəhən-
nəmdə vüsalı” müvəffəqiyyətlə 
oynanılmış, bu əsərlər haqqında 
Türkiyə mətbuatı onlarla sanballı 
məqalələr vermişdir.
Sənətkarın yaradıcılığında Qara-
bağ mövzusu da əsas yer tutmuş-
dur. O, namərd qonşularımızın 
ötən əsrin 90-cı illərindən başla-
yan xəyanətkarlıqlarını, işğalçılıq 
hərəkətlərini dərin narahatlıq, 
vətəndaş yanğısı ilə izləmiş, əsər-
lərində Qarabağın qədim tarixini 
əks etdirmişdir.
Zəngin yaradıcılıq yolu keçmiş 
böyük sənətkar İlyas Əfəndiyev 
1996-cı il oktyabrın 3-də Bakı 
şəhərində dünyasını dəyişmiş və 
Fəxri xiyabanda dəfn olunmuş-
dur.

8 may 2023-cü il tarixində Mərkə-
zi Gömrük Hospitalında Ulu ön-
dər Heydər Əliyevin anadan ol-
masının 100 illiyinə həsr edilmiş 
təntənəli tədbir keçirilib. Tədbir-
də Azərbaycan Respublikası Tib-
bi Xidmət İdarəsinin rəisi Cey-
hun Məmmədov, Tibbi Xidmət 
İdarəsinin rəis müavinləri Şahlar 
Mirqasım, İsmayıl Əfəndiyev, 
Fərid Əbilov, Mərkəzi Gömrük 
Hospitalının baş həkimi Bəxtiyar 
Musayev, tibb personalı, əmək-
daşlar, rezidentlər və könüllü 
gömrükçülər iştirak ediblər.
Tədbir Azərbaycan Respublikası-
nın Dövlət himninin səsləndiril-
məsi ilə öz işinə başlayıb. Tədbiri 
giriş sözü ilə açan Dövlət Gömrük 
Komitəsinin Tibbi Xidmət İdarə-
sinin rəisi, t.ü.f.d., Əməkdar hə-
kim, tibb xidməti general-mayoru 
Ceyhun Məmmədov tədbir işti-
rakçılarını salamlayaraq, müasir 
Azərbaycanın memarı və quru-
cusu, Ümummilli Lider Heydər 
Əliyevin xatirəsini 1 dəqiqəlik sü-
kutla yad etməyə çağırıb.
Dövlət Gömrük Komitəsi Tibbi 
Xidmət İdarəsinin rəisi Ceyhun 
Məmmədov çıxışında Azərbay-

can tarixinin 1960-cı illərin so-
nundan başlayaraq otuz ildən 
artıq bir dövrünün Ulu Öndərin 
adı ilə bağlı olduğunu bildirib. 
C.Məmmədov qeyd edib: “Həm 
respublikaya birinci dəfə rəh-
bərlik etdiyi 1969–1982-ci illər-
də, həm SSRİ-nin ali hakimiyyət 
orqanlarında təmsil olunduğu 
dövrdə, həm də müstəqil Azər-
baycanın Prezidenti kimi Heydər 
Əliyev öz fəaliyyətində həmişə 
Vətənimizin ictimai–siyasi, sosi-
al–iqtisadi və mədəni həyatının 
bütün sahələrində dirçəlişə xid-
mət edib, onun tərəqqisi üçün 

var qüvvəsi ilə çalışıb. Azərbay-
canın ən çətin günlərində məsu-
liyyəti öz üzərinə götürüb, onu 
bir dövlət kimi tarixin ağır və sərt 
sınaqlarından çıxararaq bugünkü 
gerçəkliyinin və işıqlı sabahının 
möhkəm təməlini yaradıb.”
Çıxışı zaman Ulu öndər Heydər 
Əliyevin səhiyyə sistemi ilə yana-
şı, gömrük sisteminin yaradılma-
sı və inkişafı istiqamətində olan 
xidmətlərini də xüsusi vurğula-
yan C.Məmmədov bu gün bütün 
sahələrdə təməli Ümumilli Lider 
tərəfindən qoyulmuş siyasətin 
möhtərəm cənab Prezident İl-
ham Əliyev tərəfindən layiqincə, 

uğurla, əzm və peşəkarlıqla da-
vam etdirildiyini qeyd edib. 
Daha sonra Ümummilli Lider 
Heydər Əliyevin həyat və fəaliy-
yətinə həsr edilmiş videoçarx təq-
dim olunub. Həmçinin, tədbirdə 
Dövlət Gömrük Komitəsinin Tibbi 
Xidmət İdarəsinin Elmi-Təcrübi 
Tədris Mərkəzinin mütəxəssisi 
Şəhla Mirzəzadə “Heydər Əli-
yev və gənclər siyasəti”, Mərkəzi 
Gömrük Hospitalının PR mütəxəs-
sisi Dilarə Zamanova “Heydər Əli-
yev və gömrük xidməti”, Mərkəzi 
Gömrük Hospitalının Uşaq Cərra-
hiyyəsi şöbəsinin rəisi, uşaq cər-

rahı Vüsal Cəfərov “Əliyev və 
Azərbaycan səhiyyəsi” mövzu-
sunda və tibb bacısı Nigar Maq-
sudova “Heydər Əliyev və tibb 
bacısı məktəbinin inkişafı” möv-
zusunda çıxış ediblər. Ulu Öndər 
Heydər Əliyevin çoxşaxəli fəaliy-
yətindən, Azərbaycanın inkişafı 
və milli dövlətçiliyin gücləndiril-
məsi istiqamətində misilsiz tarixi 
xidmətlərindən və böyük xilas-
karlıq missiyasından danışıblar.

Dilarə Zamanova,
Mərkəzi Gömrük 

Hospitalının PR 
mütəxəssisi 

Azərbaycan Turizm Bürosu 
mayın 1-dən 4-dək Birləşmiş 
Ərəb Əmirliklərində keçirilən 
“ATM Dubai 2023” (Arabi-
an Travel Market 2023) bey-
nəlxalq turizm və səyahət 
sərgisində milli stendlə təmsil 
olunur.
Dövlət Turizm Agentliyin-
dən AZƏRTAC-a bildirilib ki, 
sərgidə Azərbaycan Turizm 
Bürosu ilə yanaşı, “Azərbay-

can Hava Yolları” QSC və 
ümumilikdə 31 yerli turizm 
və qonaqpərvərlik sənayesi 
nümayəndəsi iştirak edir. Zi-
yarətçilərə Azərbaycanın ta-
rixi, adət-ənənələri, mədəni 
irsi, milli mətbəx nümunələri, 
sağlamlıq və ekoturizm poten-
sialı haqqında ətraflı məlumat 
verilir.
Sərgi çərçivəsində BƏƏ-ni, 
həmçinin digər regional ölkələ-
ri təmsil edən turizm şirkətləri 
ilə B2B formatlı görüşlər keçi-
rilir, qarşılıqlı əməkdaşlıq im-
kanları müzakirə olunur.
Sərginin ilk günü Dubay şəhə-
rində Azərbaycan Respubli-
kasının Baş konsulu Cavidan 
Hüseynov ölkə stendini zi-
yarət edib, sərgilənən turizm 
məhsulları ilə tanış olub.
Səfər çərçivəsində Azərbaycan 
Turizm Bürosunun Baş icraçı 

direktoru Florian Zenqstşmid 
Səudiyyə Ərəbistanının avia-
şirkəti “Flyadeal”in Baş icraçı 
direktoru Con Korfiatislə gö-
rüşüb.
Görüş zamanı əməkdaşlıq əla-
qələri, qarşılıqlı turist axı nına 
təkan verəcək marketinq və 
kommunikasiya istiqamətlərin-
də birgə fəaliyyət, yay ayların-
da həyata keçiriləcək birbaşa 
uçuşlar və digər məsələlər mü-
zakirə olunub.
Qeyd edək ki, 2022-ci ildə 
Birləşmiş Ərəb Əmirlikləri 
Azərbaycana səfər edən vətən-
daşlarının sayı ilə Körfəz ölkə-
lərindən ziyarət edənlər sıra-
sında ikinci pillədə qərarlaşıb.
Ötən il Yaxın Şərq ölkələrin-
dən Azərbaycana 228 min 
294 xarici vətəndaş səfər edib 
ki, bunun da 18 faizini BƏƏ 
vətəndaşları təşkil edib.

Androiddə WhatsAppın son beta 
versiyalarında bir akkauntın eyni 
zamanda bir neçə smartfondan 
istifadə edilməsi imkanı yaranıb. 
Bundan əvvəl oxşar funksiya yal-
nız Android idarə olunması ilə 
smartfon və planşetin bağlantısı 
üçün mövcud olub.
Belə ki, Android üçün WhatsAp-
pın 2.23.8.2 saylı və daha yüksək 
beta versiyalarını endirərək, isti-
fadəçi əsas akkaunta ikinci smart-
fonundan giriş edə bilər. Bunun 
üçün ikinci cihazda nömrənin 
qeydiyyatı səhifəsində ekranın 
sağ yuxarı küncündə üç nöqtəyə 

basmaq və “Mövcud akkauntla 
əlaqələndirmək” bəndini seçmək 
lazımdır. Daha sonra əsas smart-
fonu götürüb WhatsAppın əsas 
səhifəsində üç nöqtəyə basaraq 
“Əlaqələndirilmiş cihazlar” böl-
məsini seçmək, ardından ikinci 
smartfonda görünən QR-kodu 
skanlaşdırmaq lazımdır.
Beləliklə, istifadəçilər Android 
idarə olunması ilə mövcud akka-
untlarına, eyni zamanda bir neçə 
cihazdan, o cümlədən PK, plan-
şet və ikinci smartfondan giriş 
edə bilərlər.
Bu yenilik hələ ki, yalnız Andro-

iddə WhatsAppın beta-versiya-
sında tətbiq olunub. Sabit quraş-
dırılmada və Apple cihazlarında 
yeni funksiyanın peyda olunması 
barədə hələ ki, məlumat verilmir.

